
Si nou respekte kòmandman yo avèk dilijans epi nou mande ak lafwa, 
repons yo ap vini nan fason Senyè a ak nan moman pa li. 
 
Sa gen kèk ane, lè m te etidyant nan kolèj, mwen t ap koute konferans 
jeneral nan radyo paske nou pa t gen  televizyon nan ti apatman nou an. 
Oratè yo nan konferans lan te ekstraòtinè, e mwen te santi yon gwo 
devèsman Sentespri a. 
 
Mwen sonje byen lè, pandan yon Otorite Jeneral t ap pale osijè Sovè a ak 
ministè li epi apresa li te rann yon temwanyaj fèvan, Sentespri a te konfime 
nan nanm mwen ke li te pale laverite. Nan moman sa a, mwen pa t gen 
okenn dout ke Senyè a vivan. Mwen pa t gen dout tou  ke m t ap fè 
eksperyans revelasyon pèsonèl ki te konfime pou mwen “ke Jezikri se  Pitit 
Gason Bondye.”1 
 



Nan laj uitan mwen te batize ak konfime epi m te resevwa don Sentespri a. 
Sete yon benediksyon mèveye pou mwen lè sa a, men li grandi vin plis an 
plis enpòtan paske, amezi m t ap grandi, mwen te eksperimante don 
Sentespri a nan plizyè fason depi lè sa a. 
 
Souvan, lè n ap grandi soti timoun rive nan adolesans epi apresa pase nan laj 
adilt, nou rankontre difikilte ak eprèv sou wout nou ki  pèmèt nou konnen ke 
nou bezwen èd divin nan ki vini atravè Sentespri a. Lè pwoblèm yo vini, nou 
gen dwa mande tèt nou: “Ki solisyon pwoblèm mwen an?” ak “Kijan pou m 
konn kisa pou m fè?” 
 
Mwen souvan sonje pasaj nan Liv Mòmon an kote Leyi ap  ansenye fanmi li 
levanjil la. Li te pataje avèk yo anpil revelasyon ak ansèyman apwopo bagay 
ki gen pou vini nan dènye jou yo. Nefi te chèche gidans Senyè a pou l te ka 
pi totalman konprann ansèyman papa l yo. Li te edifye, beni e enspire pou 
konnen ke ansèyman papa l yo te vrè. Sa te pèmèt Nefi pran swen pou suiv 
kòmandman Senyè yo epi viv yon lavi ki dwat. Li te resevwa revelasyon 
pèsonèl pou gide li. 
 
Frè l yo, yo menm, t ap diskite youn ak lòt paske yo pa t konprann ansèyman 
papa yo a. Konsa Nefi te poze yo yon kesyon trè enpòtan: “Èske nou mande 
Senyè a?”2 
 
Yo te reponn fèbman: “Non; paske Senyè a pa fè nou konnen bagay 
konsa.”3 
 
Nefi te pwofite okazyon sa a pou ansenye frè l yo fason pou yo resevwa 
revelasyon pèsonèl. Li te di: “ Èske n pa sonje bagay Senyè a te di yo? --- Si 
nou pa fè kè di, si nou mande m avèk lafwa, si nou kwè n ap resevwa, si nou 
respekte kòmandman m yo avèk dilijans, reyèlman n ap konnen bagay sa 
yo.”4 
 
Fason pou nou resevwa revelasyon pèsonèl la reyèlman byen klè. Nou 
bezwen gen dezi pou resevwa revelasyon, nou pa dwe andisi kè nou, e 
apresa nou bezwen mande ak lafwa, pandan ke nou reyèlman kwè ke n ap 



resevwa yon repons, epi apresa respekte kòmandman Bondye yo avèk 
dilijans. 
 
Lefèt ke nou swiv chema sa a pa vle di ke chak fwa nou poze Bondye yon 
kesyon, repons lan ap vini imedyatman avèk chak ti detay sou sa nou dwe fè. 
Sepandan, sa vle di ke si nou respekte kòmandman Bondye yo avèk dilijans 
epi nou mande ak lafwa, repons yo ap vini nan pwòp fason pa Senyè a ak 
nan pwòp tan pa li. 
 
Lè m te piti, mwen te panse revelasyon pèsonèl oubyen repons priyè t ap 
vini sou fòm son yon vwa nou tande. Anfèt, gen kèk revelasyon ki vini 
konsa vre. Men, mwen aprann ke Lespri a pale nan plizyè fason. 
 
Doktryn ak Alyans, seksyon 6 eksplike plizyè fason nou kapab resevwa 
revelasyon: 
 
 “Ou te mande m, epi, gade, toutotan ou te mande ou te resevwa enstriksyon 
nan men Lespri m.”5 
 
 “M te klere panse w?”6 
 
 “Eske m pa t pote lapè nan panse ou konsènan bagay sa a?”7 
 
Nan lòt ekriti yo nou aprann plis sou resevwa revelasyon: 
 
 “M ap pale ou nan lespri ou ak nan kè ou, pa mwayen Sentespri a, ki pral 
vini sou ou epi ki pral rete nan kè nou. Kounyeya, gade, sa se lespri 
revelasyon an.”8 
 
 “M ap fè pwatrin ou chofe andedan w; se konsa, ou ap konnen li byen.”9 
 
 “M ap ba ou yon mòso nan Lespri m , ki pral klere panse ou, ki pral ranpli 
nanm ou avèk lajwa.”10 
 



Trè souvan revelasyon pèsonèl vini lè nou etidye ekriti yo, lè nou koute ak 
suiv konsèy pwofèt yo ak lòt dirijan Legliz yo, epi chèche mennen yon lavi 
fidèl ak dwat. Pafwa enspirasyon vini nan yon senp vèsè ekriti oubyen nan 
yon fraz nan yon diskou konferans. Petèt repons nou an ap vini lè timoun 
primè yo ap chante yon bèl chan. Tout sa yo se fòm revelasyon. 
 
Nan premye jou Retablisman yo, anpil manm te cheche revelasyon avèk 
dilijans epi yo te jwenn benediksyon ak enspirasyon pou konnen sa pou yo 
te fè. 
 
Sè Eliza R. Snow te resevwa yon tach nan men pwofèt Brigham Young pou 
ede edifye ak ansenye sè Legliz yo. Li te “ansenye ke chak fi te kapab 
resevwa enspirasyon endividyèlman pou gide yo nan lavi pèsonèl yo, nan 
fanmi yo, ak responsablite yo nan Legliz la”. Li te di: “Di sè yo pou yo ale 
epi ranpli responsablite yo, avèk imilite ak fidelite, epi Lespri Bondye ap 
repoze sou yo e y ap beni nan travay yo. Ke yo chèche lasajès olyede 
pouvwa e ya va jwenn tout pouvwa ke yo gen sajès pou egzèse.”11 
 
Sè Snow te ansenye sè yo pou yo chèche direksyon Sentespri a. “Li te di 
Sentespri a ‘satisfè ak egzose tout dezi kè imen an, epi li konble tout vid’. 
‘Lè m ranpli avèk Lespri sa a, nanm mwen satisfè.’”12 
 
Prezidan Uchtdorf te ansenye ke “revelasyon ak temwanyaj pa toujou vini 
avèk gwo fòs ekrazan. Pou anpil moun, yon temwanyaj vini lantman, tikal 
pa tikal.” Pi lwen li di: “Annou sensèman chèche limyè enspirasyon pèsonèl 
la. Annou enplore Senyè a pou dote lespri nou ak nanm nou avèk etinsèl 
lafwa ki ap pèmèt nou resevwa ak rekonèt èd divin Sentespri a.”13 
 
Temwanyaj nou fòtifye nou ak ranfòse nou lè nou rankontre difikilte nan 
lavi kotidyèn nou. Gen moun ki ap goumen avèk pwoblèm sante; gen lòt ki 
gen pwoblèm finansye; gen lòt ki gen pwoblèm nan maryaj yo oubyen avèk 
pitit yo; gen kèk lot k ap soufri anba solitid oubyen rèv ak espwa ki pa 
reyalize. Se temwanyaj nou, asosye avèk lafwa nou nan Senyè Jezikri ak 
konesans nou sou plan Sali a, ki ap ede nou travèse moman eprèv ak difikilte 
sa yo. 



 
Nan Liv Daughters in My Kingdom (Pitit fi m yo nan wayòm m nan), nou li 
istwa Sè Hedwig Biereichel, yon fi nan Almay ki t ap soufri anpil chagren 
ak deprivasyon pandan dezyèm Gè Mondyal la. Pa amou li ak nati charitab 
li, e menm lòske li menm li te nan gwo nesesite, li te tou natirèlman pataje 
manje li avèk kèk prizonye lagè ki t ap mouri anba grangou. Nan apre, lè yo 
te mande l kijan li te fè “kenbe temwanyaj li  pandan tout eprèv [sa yo],” li 
te reponn anfèt: “Se pa mwen menm ki te kenbe temwanyaj mwen nan 
moman sa yo, se temwanyaj la ki te kenbe mwen.”14 
 
Paske nou gen yon temwanyaj solid pa vle di ke sa ap toujou rete fason sa a. 
Nou dwe nouri li ak ranfòse li pou li gen ase pouvwa pou soutni nou. Se 
youn nan rezon k fè nou “reyini ansanm souvan” pou nou kapab pran 
Sentsèn, renouvle alyans nou yo, epi “nouri avèk bon pawòl Bondye a.” Se 
bon pawòl Bondye a ki kenbe nou “toujou sou gad nou nan priyè, pou nou 
depann sèlman sou merit Kris la, ki te kòmansman ak finisman lafwa 
[nou].”15 
 
Eldè David a. Bednar ansenye nou: “Lè nou cheche epi konvenabman aplike 
lespri revelasyon an, mwen pwomèt nou ke n ap mache nan limyè Senyè a’ 
(Ezayi 2:5; 2 Nefi 12:5). Pafwa lespri revelasyon an ap aji imedyatman e 
avèk puisans, gen lòt fwa li aji sibtilman e gradyèlman, e souvan li aji si 
delika ke nou gen dwa pa menm konsyan de sa. Men, kèlkeswa fòm nou 
resevwa benediksyon sa a, limyè li pote a ap klere ak epanouwi nanm nou, 
eklere konpreyansyon nou (gade Alma 5:7; 32:28), e dirije ak pwoteje 
noumenm ak fanmi nou.”16 
 
Senyè a vle ba nou benediksyon gidans, sajès, ak direksyon nan lavi nou. Li 
vle devèse Lespri Li sou nou. Yon fwa ankò, pou revelasyon pèsonèl, nou 
bezwen gen dezi pou resevwa li, nou pa dwe andisi kè nou, epi apresa nou 
dwe mande ak lafwa, reyèlman kwè ke n ap resevwa yon repons, epi apresa 
respekte kòmandman Bondye yo avèk dilijans. Lè sa a, si nou cheche repons 
pou kesyon nou yo, l ap beni nou avèk Lespri Li. Konsènan sa mwen 
temwanye, nan non Jezikri, amèn. 

